
Erindi íbúaráðs Vesturbæjar, dags. 20. september 2023 um sorphirðu og grenndarstöðvar í 

Vesturbæ. 

Sæll. 

Hér er fyrirspurn Íbúaráðs Vesturbæjar um sorphirðu í Vesturbæ (eftir umræður á fundi 

21. ágúst, mál MSS23080036).

1. Stefnt hefur verið að því að tunnur við heimili verði tæmdar á 14 daga fresti.
Hvenær tekur það gildi og hvenær er þess að vænta að dagatal sorphirðu verði
tilbúið?

2. Hvernig hefur upplýsingum um raskanir á framkvæmd sorphirðu (t.a.m. vegna
veðurs eða veikinda starfsfólks) verið komið á framfæri við íbúa?

3. Verða uppfærðar tölur um framgang sorphirðu aðgengilegar í rauntíma (hvenær
tunnur hafi verið sóttar síðast, og hvenær búast megi við að tunnur verði tæmdar
næst), t.a.m. í formi vefgáttar?

4. Hvernig verður breytingum á flokkun heimilissorps fylgt eftir? Hér er sér í lagi átt
við hvernig unnið verður að því að upplýsa fólk sem býr og starfar í borginni um
nýju reglurnar og hvernig fólk verður upplýst um misbresti í flokkun?

5. Hvernig verður eftirliti með flokkun sorps háttað? Verða hvatar fyrir þau sem
flokka vel eða sektir fyrir þau sem flokka illa?

6. Hvernig verður upplýsingum um gengi flokkunar sorps miðlað til borgarbúa?
Verða gefnar út tölur um hversu mikið hafi farið í hvern flokk og hver gæði
flokkunarinnar hafi verið? Hversu títt verða tölurnar uppfærðar, hversu mikil
tímaupplausn verður í þeim gögnum (safnað saman í tveggja vikna, mánaða eða
árshollum), og verða þær brotnar niður eftir hverfum eða hverfahlutum? Verður í
því skyni sett upp upplýsingagátt þar sem íbúar geta fylgst með sögu og
núverandi stöðu sorphirðunnar eftir hverfum?

7. Hver eru formleg markmið grenndarstöðvanna og hafa þau verið endurskoðuð í
ljósi breytinga á almennri sorphirðu? Eru þær hugsaðar fyrir umframrusl þegar
sérstaklega mikið flokkanlegt sorp fellur til eða eiga þær að þjóna  fólki sem
annars hefur ekki sérstakar tunnur?

8. Hvert er fyrirkomulagið við tæmingu gáma á grenndarstöðvum og er fyrirséð að
það breytist nú í kjölfar breytinga á flokkun heimilissorps? Sér í lagi er hér átt við
hver sjái um tæmingu gáma, hver sjái um umhirðu grenndarstöðvanna, hvort
tæmingu gáma sé sinnt á fastri dagskrá eða eftir þörfum eftir því sem gámar
fyllast (og þá hvernig fylgst sé með því), og hvernig eftirfylgni með tæmingu sé
sinnt.

9. Hvernig verður úrval flokka og umfang (stærð og fjöldi) gáma á grenndarstöðvum
ákvarðað? Hefur sér í lagi verið ákveðið að tryggja að koma fyrir fleiri
gámaflokkum (t.d. fyrir gleri og málma)?

10. Hvernig er tæmingu djúpgáma á grenndarstöðvum háttað? Er það borgin sem
tæmir þá eða er því útvistað?

11. Útlit og umgjörð grenndarstöðva virðist hafa umtalsverð áhrif á umgengni við
þær. Hvaða viðmið eru um uppsetningu og ásigkomulag grenndargámastöðva?
Sér í lagi um pláss milli gáma, hvort gámar þurfi að vera snyrtilega upp raðað, og
hvort grenndargámarnir og lóðin sem þeir sitji á sé hrein.



12. Engin grenndarstöð er á Seltjarnarnesi eftir að þeirri sem var við Eiðistorg var 
lokað vegna slæmrar umgengni, en ætla má að þetta kann að auka álag á 
grenndargámana í Vesturbænum. Hefur Reykjavíkurborg átt í einhverju samtali 
við Seltjarnarnes um grenndargámastöðvar á Seltjarnarnesi eða þátttöku í rekstri 
stöðvanna í Vesturbænum? 

13. Notendur grenndarstöðvanna virðast ekki alltaf upplýstir um hvað eigi heima á 
þeim og hvernig bera skuli sig að ef gámar eru fullir. Hvaða viðmið eru um 
leiðbeiningar eða upplýsingamiðlun um reglur við notkun grenndarstöðva? 

14. Hvaða svið eða deild/-ir sér/sjá um grenndarstöðvarnar, skipuleggja 
framkvæmdir og viðhald tengt þeim, og sér/sjá um að tryggja að gámarnir séu að 
uppfylla markmiðin sem liggja að grundvelli þeirra? 

 

Með bestu kveðju 

Stein Olav Romslo 

 


